
ARQUITECTURA  I 
Preséntanse os resultados do estudo sobre as 
humidades da capela do mosteiro de Conxo
O Consorcio de Santiago encargou un estudo para coñecer a orixe da elevada humidade 
no interior da capela do mosteiro de Conxo, así como do escurecemento húmido que 
afecta á totalidade do lousado do chan. A investigación dirixiuna Soledad García Morales, 
profesora da Escola Técnica Superior de Arquitectura da Universidade Politécnica de 
Madrid, experta en humidades.
O venres 1 de xullo, ás 20:00 horas, os arquitectos responsables deste estudo darán a coñecer 
o resultado das súas investigacións aos veciños do barrio e ao párroco, na propia capela, ao 
tempo que explicarán as actuacións que se levarán a cabo para solucionar este problema. 
Ademais, estas conclusións, que servirán como referente a outros casos de estudo similares 
da cidade, publícanse na colección on line “Cadernos Técnicos” do Consorcio. 

Avanza a última fase das obras do Centro Nacional de 
Formación en Rehabilitación
O alcalde de Santiago e presidente do Consorcio, Martiño Noriega, visitou as obras do que 
será o primeiro Centro Nacional de Formación de Referencia en Materia de Rehabilitación 
que existirá na Península Ibérica, situado na antiga fábrica de curtidos de Pontepedriña 
de Arriba. Na actualidade xa está moi avanzada a última fase das obras, centrada no 
acondicionamento interior e equipamento das edificacións existentes, polo que o centro 
podería iniciar a súa actividade a comezos de 2017.

MÚSICA  I 
A RFG pecha a temporada con Cristina Pato, 
Santiago Auserón e un novo CD                   
A Real Filharmonía de Galicia puxo o broche á súa temporada con concertos 
nos que a mestura de estilos musicais foi a gran protagonista. A internacional 
gaiteira Cristina Pato estreou unha obra do galego Octavio Vázquez, homenaxe ás 
mulleres, e ademais actuou para o público familiar no Parque Eugenio Granell. Así 
mesmo, a orquestra púxolle música á voz de Santiago Auserón, que interpretou 
unha selección de cancións, na súa maioría de Juan Perro e algunha da súa etapa 
en Radio Futura. 
Ademais, saíu á luz un CD que inclúe o popular Concierto de Aranjuez de Joaquín 
Rodrigo, o Concierto de Benicássim do compositor cubano Leo Brouwer e a obra 
Guitare de Frank Martin. Gravouse no Auditorio de Galicia, xunto ao guitarrista 
Miguel Trápaga e o director Óliver Díaz.

EXPOSICIÓNS  I 
Unhas 5.500 persoas visitan a mostra de fotos de Xurxo 
Lobato homenaxe a Rosalía na Casa do Cabido     
A exposición de fotografías de Xurxo Lobato homenaxe a Rosalía de Castro, que 
permaneceu na Casa do Cabido entre abril e xuño, recibiu a visita dunhas 5.500 persoas. 
Unha singular viaxe pola vida e obra da poetisa, a través de 50 imaxes en branco e negro, 
acompañadas na súa maioría por fragmentos dos seus poemas. 


